
„პირების მიმართ ფასიანი ქაღალდების შესახებ კანონმდებლობისა და „ბუღალტრული აღრიცხვის, ანგარიშგებისა და აუდიტის შესახებ“ საქართველოს კანონის დარღვევისთვის ფულადი ჯარიმის ოდენობის განსაზღვრის, დაკისრების და აღსრულების წესის დამტკიცების თაობაზე“ საქართველოს ეროვნული ბანკის პრეზიდენტის ბრძანების პროექტზე

წარმოდგენილი ბრძანების პროექტის მიზანია დამტკიცდეს  ფასიანი ქაღალდების ბაზრის მომწესრიგებელი კანონმდებლობის დარღვევებისათვის საქართველოს ეროვნული ბანკის (შემდგომში - ეროვნული ბანკი) მიერ ფულადი ჯარიმის ოდენობის განსაზღვრის, დაკისრებისა და აღსრულების ერთიანი წესი. 
ბოლო წლებში მნიშვნელოვნად გაფართოვდა საქართველოს ფასიანი ქაღალდების ბაზრის მარეგულირებელი სამართლებრივი ჩარჩო, გაიზარდა რეგულირებადი სუბიექტების რაოდენობა და იმ საქმიანობათა სპექტრი, რომელთა მიმართაც  ეროვნულ ბანკს ზედამხედველობისა და რეაგირების უფლებამოსილება გააჩნია. ამასთან, გაიზარდა საქართველოს კაპიტალის ბაზრის მოცულობა და მისი სისტემური მნიშვნელობაც. აღნიშნული გარემოებების გათვალისწინებით, ჯარიმების მარეგულირებელი მოქმედი წესი (კერძოდ, საქართველოს ეროვნული ბანკის პრეზიდენტის 2012 წლის 14 თებერვლის N35/04 ბრძანებით დამტკიცებული „პირების და მათი მმართველი ორგანოს წევრების მიმართ, ფასიანი ქაღალდების კანონმდებლობის, „ბუღალტრული აღრიცხვის, ანგარიშგებისა და აუდიტის შესახებ“ საქართველოს კანონის, „ნებაყოფლობითი კერძო პენსიის შესახებ“ საქართველოს კანონისა და „ფულის გათეთრებისა და ტერორიზმის დაფინანსების აღკვეთის ხელშეწყობის შესახებ“ საქართველოს კანონმდებლობის დარღვევისთვის, ფულადი ჯარიმის ოდენობის განსაზღვრის, დაკისრების და აღსრულების წესი“) ვეღარ პასუხობს არსებულ გამოწვევებს და არ უზრუნველყოფს დარღვევების სიმძიმისა და მათი პოტენციური გავლენის შესაბამის, ადეკვატურ და პროპორციულ სანქცირებას. არსებული წესი რიგ შემთხვევებში ვერ უზრუნველყოფს საკმარის შემაკავებელ ეფექტს, რამდენადაც ჯარიმების ოდენობა ხშირად არ შეესაბამება ჩადენილი დარღვევის სიმძიმესა და დამრღვევის ეკონომიკურ შესაძლებლობებს. აღნიშნული გარემოებები განაპირობებს ჯარიმების ჩარჩოს გადახედვისა და ახალი, უფრო მოქნილი და შედეგზე ორიენტირებული წესის შემოღების აუცილებლობას.
წესის პროექტი ადგენს ფულადი ჯარიმების განსაზღვრის დიფერენცირებულ მიდგომას, რომელიც ითვალისწინებს დარღვევის ხასიათს, სუბიექტის ტიპს და დამრღვევის ქცევის ეკონომიკურ მასშტაბს. წესის პროექტის თანახმად, ჯარიმის ოდენობა შეიძლება განისაზღვროს როგორც ფიქსირებული ოდენობით, ისე (სუბიექტის შემოსავლის/საზედამხედველო კაპიტალის) პროცენტული მაჩვენებლით, რომელთაგან გამოიყენება უფრო მაღალი ოდენობა. ამასთან, იურიდიული პირების შემთხვევაში სანქციის ოდენობა განისაზღვრება, მათ შორის, წლიური შემოსავლის გათვალისწინებით, ხოლო კომერციული ბანკებისა და მიკრობანკების მიმართ — შესაბამის შემთხვევებში, საზედამხედველო კაპიტალის მიხედვით. ასევე, შედარებით ახალ მიდგომას წარმოადგენს ზოგადი დებულება, რომლის თანახმად, ფულადი ჯარიმის დაკისრების შემდგომ, დარღვევიდან  ერთი წლის განმავლობაში მისი განმეორების შემთხვევაში, ეროვნული ბანკი უფლებამოსილია, დააკისროს პირს ბოლო დარღვევისთვის დაკისრებული ფულადი ჯარიმის   გაორმაგებული ოდენობა. აღნიშნული წესები უზრუნველყოფს სანქციების პროპორციულობას და მათ რეალურ პრევენციულ (შემაკავებელ) ეფექტს. 
წესის პროექტი ასევე არეგულირებს ფულადი ჯარიმის დაკისრების პროცედურას, მათ შორის, ინდივიდუალური ადმინისტრაციულ-სამართლებრივი აქტის გამოცემის წესს, ჯარიმის გადახდის ვადებსა და იძულებითი აღსრულების ზოგად მექანიზმს.
ბრძანების პროექტის მიღების შედეგად ძალადაკარგულად გამოცხადდება საქართველოს ეროვნული ბანკის პრეზიდენტის 2012 წლის 14 თებერვლის №35/04 ბრძანებით დამტკიცებული წესის მე-2-მე-5 მუხლები, ასევე პირველი მუხლის მე-3 და მე-9 პუნქტები.
ბრძანების პროექტის მიღება არ იქონიებს გავლენას სახელმწიფო ბიუჯეტის ხარჯვით ნაწილზე.
ბრძანების პროექტის ავტორი და წარმდგენია საქართველოს ეროვნული ბანკი.

